
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara yang lagha seperti berbual-bual dan bermain telefon bimbit. Mudah-

mudahan khutbah ini akan memberi banyak pengajaran kepada kita semua.
Pada hari ini saya akan membicarakan khutbah bertajuk: “Dakwah Dengan Tinta”.

Sebelum itu, saya tanpa rasa jemu ingin mengajak seluruh umat Islam untuk terus
mendoakan keselamatan penduduk Palestin yang sekian lama menjadi mangsa
kekejaman rejim zionis Israel laknatullahi alaihim. Kejamnya zionis yang terus membantai

penduduk Palestin dan mereka berterusan menyasarkan anak-anak kecil, kaum wanita
1

dan orang awam yang tidak berdosa. Panjatkanlah sebenar-benar pertolongan kita
kepada Allah SWT Yang Maha Gagah, Yang Maha Kuasa untuk membantu penduduk
Palestin mencapai kebebasan dan memerdekakan tanah air mereka. Saya juga ingin
menyeru kepada semua untuk mendoakan kesejahteraan dan keselamatan negara kita
khususnya serta dijauhkan dari sebarang bentuk malapetaka, kekacauan, perbuatan

khianat dan huru-hara.

SIDANG JEMAAH YANG DIKASIHI SEKALIAN,
Islam dikenali dengan tradisi menulis. Para ulama terdahulu menjadikan tradisi ini sebagai

salah satu medium dakwah dan dalam masa yang sama memelihara kelestarian ilmu

pengetahuan yang manfaatnya dinikmati sehingga ke hari ini. Sesungguhnya menulis
merupakan aktiviti intelektual yang sudah akrab sejak zaman awal Islam. Bermula dengan
penulisan wahyu, pencatatan hadis hingga penyusunannya dalam bentuk kitab atau
mushaf yang dipelopori dalam kalangan sahabat Rasulullah SAW. Setelah penulisan al-
Quran selesai pada zaman Khalifah Uthman bin Affan, tradisi penulisan hadis, figh dan
iImu pengetahuan lain terus berkembang menjadi tradisi khas peradaban Islam.

Aktiviti menulis kemudian membentuk suatu budaya yang melekat dengan identiti para
sarjana muslim sejak dari Dinasti Umayyah, Abbasiyah, Turki Uthmaniyah hingga
masyarakat Islam di belahan dunia timur dan barat hingga ke hari ini. Inspirasi utama para
sarjana Islam meneruskan tradisi penulisan ilmu ialah sudah tentu dari hadis Nabi
Muhammad SAW:

7 0 ©

- © S w
SBIL Ml 1y

7

Maksudnya: ‘ikatlah ilmu dengan tulisan”.!

Sebahagian ulama yang lain juga turut meninggalkan pesanan yang sama sepertimana
disebut oleh Imam al-Syafi'e: “ilmu ialah buruan, dan tulisan adalah ikatannya. Maka
ikatlah buruan dengan tali yang kuat. Dianggap sebagi satu kebodohan, apabila engkau

memburu seekor kijang, lalu engkau biarkan ia terlepas begitu sahaja”.

! Hadis riwayat al-Hakim dalam al-Mustadrak

SIDANG JEMAAH YANG DIRAHMATI ALLAH,
Para ulama dan ilmuan muslim sejak dahulu mewajibkan diri untuk menulis sebagai

sebahagian dari perintah Nabi. Mereka mengajarkan ilmu melalui lisan, dan

menuliskannya dalam bentuk kitab. Mengajar dan menulis merupakan dua aktiviti utama

tradisi pendidikan Islam, ditambah dengan membaca, berdiskusi dan debat ilmiah.

Era kegemilangan Islam mencatatkan penghasilan banyak karya Islam yang masyhur. la
menjadi rujukan banyak pihak termasuk menjadi rujukan sarjana barat. Malangnya, sejak
kejatuhan kekhalifahan Islam yang terakhir, karya-karya intelektual sarjana Islam pula

menjadi asing di perpustakaan yang dikelola oleh umat Islam sendiri.

Umat Islam jangan pernah lupa, tindakan Hulagu Khan setelah berjaya mengalahkan
Dinasti Abbasiyah pada 1258 Masihi. Pemimpin Mongol itu bukan sahaja menghabiskan
2 juta penduduk Baghdad, tetapi juga menghancurkan Perpustakaan Baitul Hikmah yang
memuatkan kira-kira 60,000 karya langka dan agung dalam pelbagai disiplin ilmu. Setelah
dibakar oleh Tentera Mongol, yang tinggal hanyalah kepulan asap hitam yang mengepul

dari celahan runtuhan bangunan dan kepingan-kepingan kertas yang terbakar.

Para sarjana Barat kemudiannya mula membanijiri karya tulisan mereka di pustaka-
pustaka seluruh dunia. Mereka memonopoli dunia penulisan sambil mendakwa
kebijaksanaan sarjana mereka dan dalam masa yang sama membawa pengaruh haluan
kiri dalam penulisan-penulisan mereka seperti karya yang ditulis oleh tokoh-tokoh

Marxisme.

SIDANG JEMAAH YANG DIRAHMATI ALLAH,

lImu-ilmu yang ditinggalkan melalui penulisan merupakan khazanah yang perlu dipelihara

dan tradisi penulisan ini perlu diteruskan oleh generasi hari ini. la merupakan

kesinambungan warisan ilmu Islam yang dihubungkan dari satu generasi ke satu generasi.
Tidak hanya itu, amalan membaca juga perlu disemai dalam jiwa anak-anak kerana salah
satu cara untuk mendapatkan ilmu ialah dengan amalan membaca. Lihat sahaja tatkala
wahyu pertama yang diturunkan kepada Rasulullah SAW ialah ayat pertama dari Surah
al-‘Alag yang bermaksud:

“Bacalah (wahai Muhammad) dengan nama Tuhanmu yang menciptakan (sekalian
makhluk)”.

Dalam mentafsirkan ayat ini, al-Maraghi menjelaskan: “Jadilah orang yang mampu
membaca dengan kekuasaan Allah yang menciptakanmu dan menghendakimu setelah
engkau tidak dapat melakukan itu. Sesungguhnya Nabi Muhammad SAW tidak dapat
membaca dan menulis. Perintah llahi datang supaya Nabi Muhammad dapat membaca,
sekalipun tidak dapat menulis. Allah akan memberikan kitab kepadanya untuk Baginda

bacakan, meskipun Baginda tidak dapat menulisnya”.?

Justeru, dalam tujuan menyuburkan budaya membaca dan mencintai karya penulisan,
Pesta Buku Antarabangsa Kuala Lumpur Kali Ke-41 kini sedang berlangsung di Dewan
Merdeka WTC Kuala Lumpur sehingga 2 Jun 2024. Marilah kita mengambil peluang untuk
mendapatkan buku-buku yang bermanfaat untuk dijadikan bacaan dan rujukan. Suburkan
amalan menuntut ilmu dengan budaya membaca terutamanya dalam jiwa anak-anak kita
agar warisan ilmu tidak lenyap dari jiwa kita semua. Mengakhiri khutbah hari ini, saya

simpulkan;

Pertama: Islam sangat terkenal dengan tradisi penulisan sejak zaman awal lagi. Begitu
banyak karya telah dihasilkan oleh sarjana Islam yang menjadi rujukan di seluruh dunia.
Kedua: Para ulama terdahulu menjadikan tradisi penulisan ilmu sebagai salah satu
medium dakwah dalam memelihara kelestarian warisan ilmu yang manfaatnya dapat
dinikmati sehingga ke hari ini.

Ketiga: llmu-ilmu yang ditinggalkan melalui penulisan merupakan khazanah yang perlu

dipelihara dan tradisi penulisan ini perlu diteruskan oleh generasi hari ini.

Firman Allah SWT dalam Surah al-Alag ayat 1 - 5:

NS ROES PO PSR

2 Ahmad bin Mustafa al-Maraghi, Tafsir al-Maraghi, [Mesir: Matba'ah Mustafa al-Babil Halabi: 1365H/1946M],
halaman 199.

Maksudnya: “Bacalah (wahai Muhammad) dengan nama Tuhanmu yang menciptakan
(sekalian makhluk), Dia menciptakan manusia dari sebuku darah beku; Bacalah, dan
Tuhanmu Yang Maha Pemurah, - Yang mengajar manusia melalui pena dan tulisan, - Dia

mengajarkan manusia apa yang tidak diketahuinya”

KHUTBAH KEDUA

